
Mo‘minova Manzura Mamasodiqjonovna
Andijon shahridagi Prezident maktabi
ona tili va adabiyot fani o‘qituvchisi

Annotatsiya: Ushbu maqolada jahon adabiyoti vakili Nodar Dumbadzening “Hellados” hikoyasini o‘qitishning zamonaviy 
texnologiyalari yoritilgan. Dars mashg‘ulotini sifatli tashkil etishning inversiya usuli ishlab chiqilgan va mazkur usul amaliy 
jihatdan tahlil qilingan. Bundan tashqari, badiiy asar tahliliga doir turli nuqtayi nazarlarga ham to‘xtalib o‘tilgan.

Kalit so‘zlar: inversiya, noan’anaviy yondashuv, sifatli ta’lim, zamonaviy texnologiyalar, fikrlashga o‘rganish.
Abstract: This article discusses modern technologies for teaching the short story “Hellados” by Nodar Dumbadze, a rep-
resentative of world literature. The inversion method for the qualitative organization of lessons has been developed and 
practically analyzed. In addition, different approaches to the analysis of a literary work are examined.

Key words: inversion, non-traditional approach, quality education, modern technologies, learning to think.
Аннотация: Данная статья посвящена современной технологии обучения рассказу “Элладос” Нодара Думбадзе 
– представителя мировой литературы. Разработан инверсионный метод качественной организации уроков и дан 
его практический анализ. Кроме того, рассматриваются различные подходы к анализу художественного произве-
дения.

Ключевые слова: инверсия, нетрадиционный подход, качественное образование, современные технологии, обу-
чение мышлению.

KIRISH
Bugungi kunda barcha sohalar qatori ta’lim tizimiga ham juda katta e’tibor qaratilmoqda. Prezidentimiz 

Sh. Mirziyoyevning “Najot – ta’limda, najot – tarbiyada, najot – bilimda” [1.5] degan so‘zlarining o‘zi ham bu 
sohada olib borilayotgan keng islohotlardan nishonadir. Ta’lim mazmunini sifatli va to‘g‘ri tashkil qilishda ta’lim 
shakli, o‘quvchi va o‘qituvchilarning faoliyati hamda faolligi nihoyatda muhim ahamiyat kasb etadi. Ulug‘ ajdod-
larimizdan biri Abdulla Avloniy ham “Har bir millatning saodati, davlatlarning tinch va rohati yoshlarning yaxshi 
tarbiyasiga bog‘liqdur”, deb bejiz aytmagan [2.3].

Zamonaviy o‘qituvchi qanday bo‘lishi kerak, ta’lim fidoiylariga qanday talab va takliflar mavjud, degan 
savollarga ommaviy axborot vositalari va ijtimoiy tarmoqlarda juda ko‘p duch kelinayotgani soha rivoji uchun 
katta qadamlar tashlanayotganidan dalolat beradi. G‘arb olimlarining qarashlarida ham pedagogik faoliyatni 
to‘g‘ri va samarali tashkil etishga doir fikrlar muhim o‘rin tutadi. Xususan, V.A. Slastyonin pedagogik mahorat 
to‘g‘risida so‘z yuritib, shunday yozadi: “O‘qituvchi muntazam ravishda pedagogik nazariyalarga tayansagina, 
o‘qituvchilik mahoratini egallaydi, chunki pedagogik amaliyot doimiy ravishda pedagogik nazariyaga murojaat 
qilishni taqozo etadi” [3.20].

MAVZUGA OID ADABIYOTLAR SHARHI 
O‘qituvchi pedagogik bilim va ko‘nikmalar egasi, ijodkor, psixologik jihatdan har tomonlama o‘rnak bo‘

luvchi, ijtimoiy hayotda faol hamda yuksak insoniy xususiyatlar sohibi bo‘lishi kerak. Agar obrazli fikrlasak, 
o‘quvchi bir “giyoh”, o‘qituvchi esa “yomg‘ir”dir, chunki o‘qituvchigina bu “giyohlar”ni o‘stirishga qodir. Muqaddas 
hadislarimizda aytilishicha: “Rasululloh sollallohu alayhi vasallam aytganlar: “Alloh taolo menga yuborgan 
hidoyat (Alloh taolo bandalariga ko‘rsatgan to‘g‘ri yo‘l, yo‘llanma) va ilm ko‘p yoqqan yomg‘irga o‘xshaydi”” [4].

O‘qituvchilik ilmining sohibi ham yomg‘ir kabi foyda keltira oladi. Bundan tashqari, eng qadimiy adabiy 
yodgorliklarimizdan biri bo‘lgan “Qutadg‘u bilig”da ham ilm fazilati va bilimning buyukligi haqida hikmatlar 

keltirilgan. Yusuf Xos Hojib: “Uquv-idrok va bilim egasi bo‘lgan har qanday odam sharaflidir” [5.], deb yozgan edi. 
O‘qituvchi mana shunday sharaf egasi bo‘lib, uning sabog‘i, tarbiyasi, nutqi va kiyinish madaniyati – barchasi 
o‘rnak bo‘larli bo‘lishi zarur. Ayniqsa, zamonaviy pedagog qiyofasi yuqoridagi kabi xususiyatlarga ega bo‘lmog‘i 
maqsadga muvofiqdir.

TADQIQOT METODOLOGIYASI
Zamonaviy texnologiyalardan foydalanish ko‘nikmasi hamda innovatsion g‘oyalarni tadbiq etish katta 

ahamiyat kasb etadi. Shu o‘rinda innovatsiya tushunchasiga ham to‘xtalib o‘tish lozim. “O‘zbekiston Milliy 
ensiklopediyasi”da ko‘rsatilishicha, innovatsiya quyidagi mazmun va tushunchalarga ega: “Innovatsiya (ingl. 
innovation – kiritilgan yangilik, ixtiro) – 1) texnika va texnologiya avlodlarini almashtirishni ta’minlash uchun iqti-
sodiyotga sarflangan mablag‘lar; 2) ilmiy-texnika yutuqlari va ilg‘or tajribalarga asoslangan texnika, texnologiya, 
boshqarish va mehnatni tashkil etish kabi sohalardagi yangiliklar, shuningdek, ularning turli sohalar va faoliyat 
doiralarida qo‘llanishi” [6, 197].

Anglashiladiki, ilg‘or pedagogik qobiliyat egasi bo‘lgan pedagoggina o‘quvchilarni mustaqil, tanqidiy va 
tahliliy fikrlashga o‘rgata oladigan, har bir nazariy tushunchani amaliy ko‘nikmalar asosida singdiradigan hamda 
sog‘lom fikrlar qarama-qarshiligining xolis muhitini yarata oladigan shaxsga aylangandagina sifatli ta’lim haqida 
so‘z yuritish mumkin. Agar pedagogni ana shunday sifatlar bilan tavsiflay olsak, o‘quvchi erkin va mustaqil 
fikrlashga, yangidan yangi g‘oyalar va tashabbuslar ilgari surishga hamda o‘z iqtidorini namoyon etishga qodir 
barkamol avlod vakili sifatida shakllanadi.

Bundan tashqari, bugungi kun o‘quvchisi shunchaki eshituvchi yoki tinglovchi emas, balki bevosita dars 
mashg‘ulotining faol ishtirokchisi, tashkilotchisi va dars markazida harakat qiluvchi shaxsga aylanishi zarur. 
Buning uchun o‘qituvchidan noan’anaviy metodlar va zamonaviy texnologiyalarni yaratish hamda amaliyotda 
qo‘llash talab etiladi.

TAHLIL VA NATIJALAR
Ilmda inversiya degan tushuncha mavjud bo‘lib, inversiya gap bo‘laklarining odatdagi tartibining o‘zga

rishini anglatadi. Inversiyaning semantik vazifasi gapning biror bo‘lagini alohida ta’kidlash orqali nutqqa emot-
sional-ekspressiv ruh baxsh etishdan iborat bo‘lib, demak, u muayyan uslubiy vazifani bajaradi. Dars jarayonini 
ham odatiy emas, balki noodatiy tarzda tashkil etish dars sifatini bir necha barobar oshirishga yordam beradi, 
ayniqsa, adabiyot darslarida, badiiy tahlilga asoslangan mashg‘ulotlarda bu usul samarali hisoblanadi. Badiiy 
asarni o‘rgatishda uning badiiy tahliliga doir topshiriqlarni berish muhim, negaki chin san’at va uning go‘zallik 
olamini san’at darajasida tushunish va tushuntirish dolzarbdir. “Biz ko‘pincha ‘tayyor’ asarlarni o‘qishga moyil 
bo‘lamiz va ‘tayyor’ qarashlarga suyanib, xuddi Amerika kashf qilgandek, asarni maqtay ketamiz; hech kim 
bilmasa, sezmasa, o‘sha fikrlarni o‘zimizniki qilib olamiz”, deb yozgan edi Ulug‘bek Hamdam [7.3-son].

Ta’limning an’anaviy usullaridan biroz chekinib, yangilikka intilish dars samaradorligini oshiradi, shuning 
uchun ham xattaxtaga hikoyaning ma’lum joylaridan dars avvalida yozib qo‘yish va inversiya hodisasini qo‘llash 
hikoya badiiyatini ta’kidlashga, obrazlarga xos xususiyatlarni oldindan, ya’ni ketma-ket bo‘lmagan tartibda ko‘ra 
bilishga yordam beradi. O‘qituvchi mashg‘ulotning tashkiliy qismini (yo‘qlama, mavzu bilan tanishtirish kabi) 
yangi mavzu bayonidan so‘ng amalga oshirishi ham jarayonning inversiyaga monand qurilishiga xizmat qiladi 
va bunday yondashuv muayyan samara beradi. Masalan, Nodar Dumbadzening “Hellados” hikoyasini inver-
siya usulida o‘rgatishda xattaxtaga “Nina xola, Nina xola, Yanguli qaytib keldi” jumlasining yozilishi o‘quvchi-
larda tabiiy ravishda intuitiv bilish ko‘nikmalarini shakllantiradi, ya’ni ular asar qahramoni Yanguli, uning uyi 
va Vatanidan ketishi, ma’lum vaqtdan so‘ng qaytishi hamda bu qaytish kimningdir quvonchiga sabab bo‘lishi 
haqida mulohaza yurita boshlaydilar. “Men Yangulining hamla qilishini kutardim…” jumlasi esa o‘quvchilarning 
ong-u shuurida Yanguli kim bilandir yoqalashgan degan tasavvurni yuzaga keltiradi, bundan tashqari, mazkur 
jumlada metaforik tasvir mavjud bo‘lib, “hamla qilish” odatda hayvonlarga xos xususiyat sanalsa-da, Yanguliga 
nisbatan qo‘llanishi uning shavqatsizlarcha hujum qilishini ta’kidlaydi.

Umuman olganda, har qanday asardagi har bir jumla va undagi obraz ijodkor maqsadlari tomon xizmat 
qiladi. “Keyin oyingni surishtirgan edi: kim, qayerda… Men nima deyin… shunaqa… shunaqa… haligi… yo‘q… 
o‘lgan dedim. Shuning uchun ham so‘kmadi-da seni…” jumlalari ham hikoya mazmunini tushuntirishda muhim 
ahamiyat kasb etib, Yanguliga xos yana bir xususiyat – rahmdillikni idrok etishga imkon beradi, shuningdek, 
Kokaga tegishli ushbu nutqda, uning duduqlanishida ham ekspressivlik mavjud bo‘lib, onani yo‘qotish kabi og‘ir 
judolik holati Kokaning mazkur ma’lumotlarni ravon ifodalay olmasligiga sabab bo‘ladi va bu Jamolga nisbatan 
uning qalbida yuksak mehr borligidan dalolat beradi. Shundan so‘ng asar matni bilan tanishish jarayonida 
o‘quvchilar ilgari paydo bo‘lgan savollarga tasdiq va javob izlaydi, asarni shavq bilan o‘qishga yoki tinglashga 
harakat qiladi.

larga “5” baho kartochkalari ular soniga qarab tarqatilib, ularni saqlab qolish uchun turli topshiriqlar bajariladi, 
masalan, “+ va –” texnologiyasi asosida asardan olinishi mumkin bo‘lgan xulosa va izohlarga belgi qo‘yish 
hamda ularni izohlash vazifasi beriladi.

1-jadval: “+ va -” texnologiyasi
“Hellados” ( + va - )

Asarda Ona ulug‘lanishiga ishora bor, chunki…
Asarda do‘stlik ulug‘lanadi…
O‘lmoq- yagona chora emas, negaki…
Agar men Yanguli bo‘lsam huddi u kabi yo‘l tutgan bo‘lardim, chunki…
Agar men Yanguli bo‘lsam u kabi yo‘l tutmagan bo‘lardim, chunki…

2-jadval: “False and true” texnologiyasini ham qo‘llash

Otaga qarshi ish 
qilish mumkin

Xola ham onadek 
mehribon

Hamma ko‘ksiga 
“Hellados” deb 

yozib olishi kerak
Yanguli oriyatlidir Yanguli gunohkor

False True False true False true false True false true

Ushbu texnologiya orqali badiiy asardan olingan hissiy ta’sirning qanchalik to‘g‘ri yoki, noto‘g‘ri ekanligini 
muqoyasa qilsa bo‘ladi.

XULOSA
Bu ikki texnologiya savollarini istalgancha davom ettirish mumkin. O‘ylaymanki, badiiy asar o‘qish darslari 

mana shunday inversiya asosiga qurilsa, o‘quvchilarning badiiy asardan oladigan hissiy ta’siri kuchayadi, 
adabiyotni yanada seva boshlaydi, badiiy asar o‘qish va uni tahlil qilishga ehtiyoji tobora ortib boradi. Ma’lumki, 
tashqi olamdan kirib kelayotgan har qanday axborotni biz ma’lum ichki kechinmalar bilan qabul qilamiz. Adabi-
yotshunos olim Qozoqboy Yo‘ldosh shunday yozadi: “Agar sinchi badiiy asarga mo‘jizaviy bir butunlik tarzida 
yondashilmaydigan bo‘lsa, uning sir-u jozibasi bir zumda yo‘qqa chiqishi mumkin” [8.87]. Mening fikrimcha, har bir 
pedagog sinchi misoli badiiy asar zavqidan o‘quvchilarni bahramand etish yo‘llarini topishi shart.

